
Frá skólastjóra 
Ágætu lesendur 
Dagurinn hefur nú lengst um 1 klst. og 40 mínútur síðan 21. 
desember. Það er gaman að segja frá því að á hverju ári um 
miðjan janúar byrja ég og Kolbrún í eldhúsinu að ráða í hvenær 
albjart verður í kaffistofunni á morgnana. Þetta er skemmti-
legur siður sem er sömu ættar og sólarkaffi Vestfirðinga. Þeir 
eru með sólarkaffi í tilefni að því þegar þeir sjá til sólar. Verk-
efni okkar í skólanum eru árstíðabundin og mikilvægt í önnum 
að gera sér dagamun. Þó að lífið sé enginn leikur þá þarf að 
krydda lífið með svolitlum leik. Ekki er örgrannt um að það sé 
einmitt mikilvægt í þeirri óvissu sem samfélagið er í þessa 
daga.  
Framundan er afhending á námsmati nemenda og foreldra-
viðtöl. Það er alltaf nokkur vinna að koma upplýsingum heim 
og saman til að veita foreldrum sem bestar upplýsingar um 
stöðu nemenda. Hjá nemendum og foreldrum ríkir eftirvænt-
ingin eftir niðurstöðunni. Hvernig gekk? Það er reynsla mín að 
foreldraviðtalsdagurinn hefur góð áhrif á skólastarfið. Ef ég 
ætti að lýsa þeirri reynslu þá líkist hún helst því að klukkur 
hafi verið trekktar upp og byrji aftur að ganga og gangi fram til 
vors. Skilaboðin eru yfirleitt jákvæð og uppbyggileg enda alltaf 
hægt að gera betur sama hver niðurstaðan er. Það er eins og 
með sólina sem alltaf gefur ný fyrirheit þegar hún hækkar á 
lofti og blæs í okkur líf. 
Nú styttist í vetrarleyfi og starfsdaga en þá verða nemendur í 
leyfi frá 16. til 19. febrúar. Fyrst eru tveir starfsdagar og síðan 
tveir vetrarleyfisdagar. Kennarar og starfsmenn fara til Akur-
eyrar m.a. með tilstyrk frá Kennarasambandi Íslands. Þar 
munum við fylgjast með og kynna okkur störf nokkurra skóla 
og hlýða á fyrirlestra í Háskólanum á Akureyri. Ég mun greina 
frá því markverðasta þegar við komum til baka. Sameiginlegar 
námsferðir skóla eru mjög mikilvægar til að auka fagmennsku 
og þétta samvinnu og samstarf. Starfsfólk Háteigsskóla hefur 
farið nokkrar sameiginlegar ferðir til útlanda og hafa þær allar 
styrkt hópinn og aukið skilning okkar hverju á öðru sem er 
mikilvægt í því kröfuharða starfi sem við stundum. Það er 
mikil tilhlökkun í hópnum sem fer til Akureyrar síðdegis mánu-
daginn 15. febrúar. 

Ég hvet fjölskyldurnar til að nýta sér þetta fjögurra daga 
leyfi sem best þannig að eftir það komi allir ferskir og fullir 
af krafti til að takast á við vormisserið undir síhækkandi sól. 
Með kveðju, 
Ásgeir Beinteinsson 
skólastjóri 

Foreldraviðtöl og námsmat 
29. janúar verður vitnisburður nemenda afhentur. Í fram-
haldi af því verða foreldraviðtöl þriðjudaginn 2. febrúar. 
Foreldrar fá fljótlega upplýsingar um viðtalstíma. 
Nemendur 5. bekkjar og eldri koma í viðtölin með 
foreldrum sínum. 

 

Viðhorf foreldra til Háteigsskóla 
Í tengslum við foreldraviðtöl 2. febrúar könnum við í ellefta 
sinn viðhorf foreldra til Háteigsskóla. 
Upplýsingar sem okkur berast í þessum könnunum skipta 
okkur miklu máli, bæði lof og last. Spurningarnar eru mjög 
fáar og á ekki að taka nema 5-10 mínútur að svara. Við 
vonumst til að sem flestir taki þátt í könnuninni. 
Könnuninni verður hægt að svara hér í skólanum 2. 
febrúar. Í tölvustofunni við hlið bókasafnsins og í salnum 
verða tölvur fyrir þátttakendur. Einnig liggur könnunin 
frammi í pappírsformi fyrir þá sem frekar kjósa að svara 
þannig. Æskilegast er þó að sem flestir svari beint í tölvu. 
Vinsamlegast svarið einu sinni fyrir hvert barn. 

Starfsdagar og vetrarleyfi  
Í vikunni 15. – 19. febrúar verður einungis kennsla 
mánudaginn 15. febrúar. Í lok þess dags halda starfsmenn 
skólans norður í Eyjafjörð þar sem þeir munu fræðast um 
ýmislegt sem að gagni má koma til að bæta skólann okkar. 
Nánari upplýsingar eru í pistli skólastjóra. 

 

100 bóka hátíð í 5. DM  
Föstudaginn 22. janúar héldu nemendur í 5. DM sína 100 
bóka hátíð með miklu sprelli. Þá höfðu þeir náð því að lesa 
100 bækur frá því í haust. Á hátíðinni kynnti hvert þeirra 
eftirminnilega bók. Svo var haldin hæfileikakeppni og 
endað með balli. Nú er spurning hvort 5. bekkingar nái að 
lesa annað hundrað af bókum fram á vorið? 

Svo kom ljósið 
Nemendur 5. DM fóru í viðtal hjá Björgvini Frans Gíslasyni í 
Stundinni okkar. Þau verða „snillingar dagsins“ í Stundinni í 
lok febrúar. Þau ræddu við Björgvin um myndina sína „Svo 
kom ljósið“ og verður myndin sýnd í lok Stundarinnar okkar. 
Einnig hittu þau Pál Óskar sem spjallaði við þau og að 
sjálfsögðu hittu þau músina Fransínu. Nemendur voru 
foreldrum sínum, skólanum og kennara til sóma.  
Kveðja, Rannveig B. Þorkelsdóttir, kennari 

 

 
Hornafjörður 
Þetta eru fjöllin á leiðinni til Hornafjarðar og það er gaman á 
Hornafirði og ég fer oft á Hornafjörð. 

Ragna Guðrún Guðmundsdóttir, 2. bekk 
 

 

Árás 
Þetta er kúreki og það voru indjánar og þeir voru að fara að 
gera árás. 

Rafn Winther Ísaksson, 2. bekk 

Rapp úr 7. bekk (Klóri-klór)  
Ég vakna þreyttur, ofsalega þreyttur. 
Eftir þetta teiti og ég heiti Sindri Snær og er með klær. 
Ef þú vilt klóra þér þá hringirðu í mig, 
en ef þú ert með stæla þá sleppum við því bara. 

Lísa, Martyna og Ágúst  
 

 
 

Nesti og morgunmatur 
Kennarar í 1. – 4. bekk hafa bent foreldrum á að í nestis-
tíma á morgnana er einungis ávaxta- eða grænmetisstund. 
Ef börnin borða brauð um kl. 10 og fara svo í mat einum og 
hálfum tíma síðar, eru þau ekki nægilega svöng til þess að 
geta nýtt sér hádegismatinn.  
Vegna þessa er ítrekað mikilvægi þess að foreldrar gefi 
börnum sínum góðan morgunmat áður en lagt er af stað í 
skólann og á það við alla nemendur skólans. Hér á eftir eru 
nokkrir góðir punktar sem Erna heimilisfræðikennari tók 
saman út frá viðmiðum sem eru hjá Lýðheilsustöð: 
Morgunmaturinn er mikilvægasta máltíð dagsins. Þess 

vegna er mikilvægt að vanda til hans.  Margt kemur til 

greina en hér koma tillögur að morgunmat fyrir barn 

áður en farið er í skólann. 

Það er gott að drekka glas af vatni með morgunmatnum, 

sumir vilja líka fá sér ávaxtasafa. 

1. Hafragrautur, mjólk, lýsi.  Gott að hafa epla- eða 

bananabita saman við, eða aðra ávexti, einnig rúsínur.  

Mörgum þykir líka gott að setja eitthvað gróft ósætt 

morgunkorn saman við. 

2. Súrmjólk eða AB mjólk, gróft ósætt morgunkorn og 

ávexti saman við, lýsi. 

3. Gróft ósætt morgunkorn með mjólk, ávextir, lýsi. 

4. Gróft brauð eða hrökkbrauð, smjör, ostur, grænmeti, 

t.d. gúrka eða tómatur, ávöxtur, mjólk, lýsi. 
 

Frá heilsugæslunni Hlíðum 
Þekkir þú barnið þitt? 
Hvað er barnið þitt að gera í tölvunni? Hvað er barnið þitt 
að gera í frítímanum sínum? Þekkir þú áhugamál þess? 
Ertu þátttakandi í þeim? Þekkir þú vinina og veist hvað þeir 
heita? Börn og unglingar lifa að mörgu leyti í heimi sem 
hinir fullorðnu þekkja lítið. Við þurfum að kynna okkur hann 
og ræða hann við börnin. Þau hafa mikla þörf fyrir að tala 
um reynslu sína við aðra og ef foreldrarnir gera það ekki þá 
leita þau annað. Foreldrar eru best til þess fallnir að tala 
við börnin sín og svara spurningum þeirra um allt og 
ekkert. 

 

Vinir mínir  
Ég sé vin. 
Ég sé hin. 
Þau eru líka mínir 
vinir. 
Já, líka hinir. 
Vinir mínir 
eru fínir. 
Allir eru með 
misjafnar tennur. 

Jökull Sindri Gunnarsson, 6. bekk 
 

 
 

 

�          Spakmæli mánaðarins:           

Það fær enginn höfuðverk  
af því að hugga annan.  

Ánægja er eina tilfinningin sem kemst að. 
 


